
Útdráttur 
!
Í þessari ritgerð fjalla ég um listsköpun mína sem á uppsprettu sína í hringrásinni og er mótuð 

í lífræn efni. Útgangspunktur ritgerðarinnar er hugmyndir um verk þar sem annaðhvort er 

fylgst með hringrásinni eiga sér stað eða varðveislu lífræns augnabliks og hvaða þýðingu það 

getur haft fyrir okkur. Ég velti fyrir mér hugmyndum um varðveislu og gerð eftirlíkinga á 

niðurbrotsverkum líkt og þeim sem Dieter Roth gerði, en einnig kem ég inn á fyrirbærafræði 

Edmund Husserls hvað varðar gaumgæfni í hversdagsleikanum og kenningar Martin 

Heideggers um dauðann. Talað er ítarlega um dauðann og ferlið eftir dauðann. Út frá 

varðveittu augnabliki fjalla ég um dauða í ljósmyndun og velti fyrir mér dauðanum sem 

augnabliki í hringrásinni. Ég velti fyrir mér mögulegri „varðveislu“ á því augnabliki í 

hringrásinni þegar manneskja er dáin en ekki byrjuð að rotna. Ég tengi jafnframt augnablik 

dauðans við uppstoppun og ég kem til með að fjalla um verk Polly Morgan í því samhengi. 

Inngangur 
!
Í listsköpun minni eru nokkur grundvallaratriði sem ég leitast við að rannsaka. Á vissum 

tímabilum í lífinu hef ég bæði ætlað mér að verða ljósmyndari og uppstoppari. Í ljósmyndun 

og uppstoppun er leitast við að varðveita augnablik sem helst óbreytt á meðan hringrásin og 

lífið heldur áfram. Í listsköpun minni hef ég unnið út frá hugmyndum um hringrás efnisins og 

þá gjarnan viljað sýna ákveðið augnablik í hringferlinu, hvort sem um er að ræða lífrænt 

augnablik þar sem ferlið virðist staðnað eða þar sem það tekur sífelldum breytingum. 

Efniviðurinn sem ég notast við er lífrænn, eiginleikar hans eru síbreytilegir og 

fyrirferðamiklir. Uppsprettan kemur frá náttúrunni og lífheiminum, þeim heimi sem við lifum 

og hrærumst í. Í verkunum velti ég fyrir mér hugmyndum um hringrásina og hvernig við 

upplifum hana. Að fæðast, vaxa úr grasi en hrörna svo og að lokum deyja, fjallað er um 

dauðann sem augnablik í hringrásinni, dauðinn er vendipunktur en ekki endapunktur. Við 

þurfum að horfast í augu við dauðann og hringrásina. Þó svo að dauðinn hafi lengi verið 

viðfangsefni í myndlist eiga hugmyndir mínar við fá fordæmi að styðjast en þá helst í verkum 

Dieter Roth, Polly Morgan og jafnvel Damien Hirst en örfárra annara. 

I. Uppsprettan 
!
Ég reyni að gera tímann áþreifanlegan til þess að skilja hann. Vinn með hringrásina; skoða 

upphafið, fæðingu, upplifanir barns og reyni að skilja lífið betur með hverjum degi. Oftast 

skynjum við veruleika okkar, hversdagslífið á rútínubundinn hátt, án þess að gefa tilverunni 

sérstakan gaum. Þetta kallar heimspekingurinn Edmund Husserl „hversdagsleika hefðbundins 

lífs“.   Við tökum ekki eftir því sem okkur þykir sjálfsagt vegna hversdagslegra hluta eða 1

athafna í kringum okkur. Að mati Husserls getum við rofið þessa rútínu hversdagsleikans með 

því að rannsaka hann sérstaklega. Með því að vera meðvituð greinum við kjarna hlutanna og 

sjáum heiminn í nýju ljósi. Allt í heiminum tengist á einn eða annan hátt. Það þarf að greina 

eða lýsa þessum tengingum. Lífheimurinn býr í vitund okkar og mótar hana jafnframt á sama 

tíma. Sameiginleg vitund okkar um heiminn, vitund sem er mótuð af samfélaginu, er ekki 

hoggin í stein. 

 „Fyrirbærafræði vill lýsa hlutunum eins og þeir birtast, fordóma- og vafningslaust.“   Husserl 2

taldi að vísindin væru of aðferðafræðilega einsleit sem leiðir til þess að reynt er að þröngva 

fyrirbærum inn í staðlaðan ramma. Síðar á ferli Husserls lagði hann meiri áherslu á að hverfa 

aftur til hlutanna sjálfra og lagði hann aukna áherslu á lífheiminn. Lífheimurinn sem er sá 

heimur sem við erum þáttakendur í, sá heimur sem við eigum í stöðugu trúnaðarsambandi 

við.   Við þurfum að gera okkur grein fyrir veruleikanum eins og hann birtist raunverulegum, 3

lifandi, mennskum vitundarverum. 

  Það er mér minnisstætt þegar ég gekk með ungri dóttur minni Bergstaðastrætið þegar hún 

var nýbyrjuð að ganga. Við fórum hægt yfir og hvert sem hún leit var eitthvað sem fangaði 

athygli hennar. Við gengum upp allar tröppur við húsin sem urðu á vegi okkar, stungum 

höndum okkar inn um glugga og rifur, snertum húsin , tókum upp greinar og lokuðum 

gluggum. Við dvöldum í augnablikinu og á þessari stundu kenndi dóttir mín mér það 

dýrmætasta í lífinu; að staldra við, rannsaka og uppgötva líkt og ég hafði aldrei fyrr upplifað. 

Síðan þá höfum við uppgötvað margt saman og fyllist ég aðdáun í hvert sinn.    

5

%  Edmund Husserl, The Crisis of European Sciences and Transcendental Phenomenology: An Introduction to 1

Phenomenological Philosophy, Northwestern University Press, Evanston, 1970. bls. 144. „the normality of 
straightforward living“ 

%  Björn Þorsteinsson, Hvað er fyrirbærafræði?, í Vísindavefurinn, Háskóli Íslands, 26. febrúar 2008, sótt 3. 2

janúar 2014, http://www.visindavefur.is/svar.php?id=7104.

%  Björn Þorsteinsson, Hvað er fyrirbærafræði?, http://www.visindavefur.is/svar.php?id=7104.3



 Ég þreifa mig áfram í gegnum efnið. Finnst ég skilja betur á þann hátt, skilja betur innri og 

ytri heim ölduforma þegar eitt leiðir af öðru og tengingar verða sýnilegri. Ég sé sýnir sem 

endurspegla samansafn hugmynda eins og þjöppuð orka sem skýrir hugsun og hugarheim 

minn. Ég þreifa í gegnum efnið, þreifa á eftir hugmyndinni til þess að ná enn meiri dýpt og 

freista þess að komast að kjarnanum.  

 Þær vinnuaðferðir sem ég beiti spretta ekki af fræðum. Þær spretta af tilfinningalegri 

efniskennd í átt að betri skilningi fyrir sjálfa mig, betri skilningi á lífheiminum, trúnni á 

náttúruna og vitundarveruna. Ég vinn á kerfisbundinn hátt þar sem uppsprettan er tilfinningin, 

tilfinningin fyrir náttúrunni. Þróun hugmynda er að mestu komin frá innsæinu og tilraunum í 

verkum.  Ég umgengst rýmið sem líkama og dvel í rýminu og upplifi það eins og 

hversdagsleikann, á meðvitaðan hátt. Með hverju verki næ ég dýpri skilningi og verkin 

endurspegla tilfinningar ljóðs frekar en texta. 

 Sem barn upplifði ég umhverfið en fann ekki fyrir því, skildi ekki tilganginn í lífinu heldur 

upplifði tilfinningalegt öngþveiti sem magnaðist upp í kvíða. Ég kunni ekki að bregðast við 

sorg og brást við eins og ég hélt að mér bæri og grét fyrir alla. Með tímanum lærði ég að 

hlusta á innsæið og tilfinningarnar urðu agaðri og skýrari. Þegar dóttir mín fæddist fyrir 

tveimur árum lærði ég að vera meðvituð í hversdagsleikanum og upplifa umhverfið upp á 

nýtt. Með hverju augnabliki verður lífið ríkara. 

 Að eiga augnablik með tilfinningu. Snerta á tilfinningunni, dýfa sér inn í hana, verða dóttir 

mín sem sleikir smjörið og kreistir það. Afhverju kreistum við ekki oftar smjörið? Borðum 

með hægri hendi og upplifum bragðið á sama tíma! 

!
!

II. Lífrænn efnisheimur 

!
Í Fjölbrautaskólanum í Breiðholti byrjaði ég að stoppa upp fugla. Ég hafði gengið fram hjá 

uppstoppunarbúð í London og upplifað „VÁ!“. Blendnar tilfinningar bærðust um í mér þar 

sem ég var á svipuðum tíma að hugsa um og prófa að gerast grænmetisæta. Ég gafst upp á 

því, líkaminn minn virtist ekki fúnkera. Ég ákvað að stoppa upp rjúpu sem var til í frystinum 

heima frá síðustu jólum, fór á veiðar af því að mér fannst ég þurfa geta drepið dýrin ef ég 

ætlaði á annað borð að borða þau. Ég gat þá nýtt það sem eftir stóð eins og haminn. Mér til 

mikillar undrunar gat ég stoppað upp og naut þess að handleika fuglinn og veiða hann. Ég 

gerði tilraunir og blandaði fuglum saman við hár af mönnum en fannst það ekki rétt. Virðingin 

sem ég bar til dýrsins varð að engu í verkinu. 

 Ég ber virðingu fyrir lífinu, dauðanum og hringferlinu. Hugmyndir mínar um uppstoppun og 

dauða líkama eru hluti af listhugsun minni og tilraun til þess að skilja betur mismunandi 

augnablik lífsins og á sama tíma rýna í það sem snertir okkur öll. Ég vinn með lífrænan 

efnivið, í gegnum hann er hægt að öðlast dýpri skilning á lífinu.  

 Polly Morgan er breskur listamaður sem hefur stoppað upp og búið til verk úr dýrum síðan 

2005. Dýrin eru ekki drepin til þess að stoppa upp heldur notar hún þau dýr sem henni 

áskotnast. Hún tekur við dýrinu þegar það er dáið og lítur svo á að dýrið sé ekki lengur dýrið. 

Hún tekur aðeins við líkamanum, grípur inn í rotnunarferlið og stoppar upp augnablik sem 

hún skapar. Hún hefur ekki áhuga á að skapa nákvæma eftirmynd lifandi dýrs, líkt og 

hamskeri fæst við, heldur fangar augnablik milli dauða og rotnunar. Polly reynir að hugsa ekki 

of mikið um dauðann þó svo að dauðinn komi fyrir í verkum hennar. Hún talar um að fólk 

reyni að verja sig með húmor til þess að lifa af og það gerir hún oft sjálf í verkum sínum.  4

Hún fæst við dauða og rotnun í verkum sínum á ævintýralegan og jafnvel súrrealískan hátt.  5

Sum verka hennar segja sögu dauðans, hvernig dýrið verður sér að bana eins og þegar fugl 

flýgur á rúðu. 

Á sýningu Morgan, Endless Plains, sýndi hún nokkra skúlptúra og teikningar. Í verkinu 

Archipelago   vinnur hún með hringrás lífsins, dregur fram fegurð rotnunar í kviði dáins svíns, 6

tengir líf og dauða. Í kviðnum vex líf.   7

!
!
!
!
!
!
!

7

%  Culture Now - Polly Morgan, Institute of Contemporary Arts, 2013, sótt 15. janúar 2014, https://4

www.youtube.com/watch?v=eV9SMPFXnW4. 

%  Sjá myndaskrá I5

%  Sjá myndaskrá II6

%  Endless Plains, All Visual Arts, 2012, sótt 15. janúar 2014, http://www.allvisualarts.org/exhibitions/7

endlessplains.aspx



III. Frá tilfinningunni 
!
,,Að uppgötva eitthvað sem hugsunin getur ekki hugsað.“   8

!
Sú löngun að gera tilraunir á einhverju sem er lífrænt, eða einhverju sem var einu sinni á lífi, 

er eins konar þrá til þess að skilja betur náttúruna. Þegar ég vinn með efnið rifjast upp 

minningar og staðir sem tengjast efninu. Netja er himna sem liggur í kringum magann á 

spendýrum. Ég hafði aldrei borið efnið augum og hafði litla þekkingu á því en vissi að ég 

þekkti það. Ég lýsti því nákvæmlega fyrir tengdamóður minni sem er bóndi og þekkir efnið og 

fljótlega var ég með netju í höndunum úr nýslátruðu dýri. Með blendnar tilfinningar keyrði ég 

frá Sláturhúsi Suðurlands upp í skóla og bar efnið augum sem ég þekkti svo vel en hafði 

aldrei áður séð. Eftir að hafa komið efninu fyrir á borði rifjaðist upp fæðing dóttur minnar, 

lyktin er sú sama, og ég upplifði augnablikið í annað sinn.  

 Út frá sýn varð til ljóð sem aftur varð að verkinu Án titils   (2012) sem ég sýndi í málarasal 9

Listaháskóla Íslands. 

!
Vömbin og varminn og urðin.  
Runnu saman í eitt.  
Varminn varð urðin og varð korn  
og varminn varð vömbin mjúk og gisin og saman lágu kona og fjallstindur. 
Inn um naflann flutu þau (kornin) 
og inn í djúpinu (vömbin) sátu þau í fjalladyng.  
Og varminn varð húmið og húmið varð kornið.  
Og varminn varð húmið og húmið varð vömbin og kornið varð urðin og urðin varð vömbin. 

 

Ég fyllti vömb af fitu, í aðra myndaði ég sandhimnu og þá þriðju strengdi ég upp tóma. 

Vambirnar geymdi ég í vatnsfötum, þar til rétt fyrir sýninguna, svo að þær hefðu þann 

eiginleika sem ég vildi sýna. Á því stigi eru þær skjannahvítar með slikju í öllum regnbogans 

litum, þær eru sleipar og ýmist mjúkar eða hrjúfar viðkomu. Lykt af innyflum fyllti stóra 

salinn. Salurinn er hrár og það er hátt til lofts. Ég hafði staðið með nefið ofan í verkunum í 

nokkrar vikur og fann ekki lyktina. Ég hafði fylgst með lífi kvikna og hverfa í fitunni. Á 

einum sólarhring tók verkið stórum breytingum, harðnaði, gulnaði og þéttist.  

8

%  Gunnar J. Árnason, „Frá endurtekningu til undantekningar, í Sjónarmið: Á mótum myndlistar og heimspeki, 8

Listasafn Íslands, Reykjavík, 2011, bls. 64. 

% Sjá myndaskrá III9



 Ég þurfti fljótlega að fjarlægja verkið og geymdi það í langan tíma samanpakkað úti á 

svölum. Þegar verkið byrjaði að lykta vel varð ég mér út um frystikistu sem ég geymi 

skúlptúrana í. Þarna gríp ég, manneskjan, inn í náttúrulegt ferli og frysti augnablikið. Ég gæti 

líka komið verkinu fyrir einhvers staðar þar sem það getur tekið  á sig nýja mynd og tekið þátt 

í hringferlinu. 

!
!
IV. Varðveisla niðurbrots í lifandi verkum 
!

Árið 1967 byrjaði Roth að vinna að því sem hann kallaði „Islands“ gerðar úr matarleifum sem hann negldi á 
blámálaða plötu. Hann bjó í Reykjavík á þeim tíma og innblástur hans var  Vestmannaeyjar – eyjaklasi suður 
af Íslandi. Nokkrum árum áður hafði yngsta eyja í heiminum, Surtsey, skotið upp kollinum í Vestmanneyja 
klasanum og orðið nokkurs konar náttúruleg rannsóknarstofa, þar sem fylgjast mátti með hvernig líf tók sér 
bólfestu. Roth hellti súrmjólk eða jógúrt yfir matarafgangana og hellti gifsi yfir allt saman. Á augabragði 

myndaðist mygla, niðurbrot hófst og skordýr sem Roth kallaði „samstarfsmenn“ sína, birtust.    10

!
Í grein Heide Skowranek, „Should We Reproduce the Beauty of Decay? A Museumsleben in 

the work of Dieter Roth“ varpar hún fram þeirri spurningu hvort listasöfn ættu að hafa leyfi til 

að endurgera verk sem ætlað er að hrörna líkt og þeim sem Dieter Roth er þekktur fyrir. Hún 

spyr: 

!
… er það gjaldgengt að hægja á hrörnunarferlinu í söfnum, í þeim tilgangi að varðveita hlutinn á forsendu 
menningarverðmæta? Hvaða ráðstafanir getur stofnun nýtt sér til að varðveita útlit verks ef það brýtur í bága 
við hugmyndir listamannsins sem skapaði það? Getur eftirlíking verið lausn á þessari þversögn?   11

!

9

%  Danto, Arthur C., „Artists Without Borders“, í Nation, vol. 278,  issue 21, 31. maí 2004, bls. 32-36, sótt 10

8. janúar 2014, http://web.ebscohost.com/ehost/detail?sid=9f9eae9f-82f6-4859-7c2-eb6cf8ca9c7a
% 4 0 s e s s i o n m g r 4 0 0 1 & v i d = 1 & h i d = 4 2 0 7 & b d a t a = J n N p d G U 9 Z W h v c 3 Q t b G l 2 Z Q % 3 d
%3d#db=f5h&AN=13128698, Ebsco Host. „In 1967 Roth began to craft what he called "Islands," made 
out of kitchen scraps, which he nailed to panels painted blue. He was living in Reykjavík at the time, and 
his inspiration was evidently the Westman Islands--a group of islands off the southern coast of Iceland. 
Just a few years earlier, the world's newest island, Surtsey, had emerged abruptly in the Westman 
configuration and become a kind of natural laboratory, in which the coming of life could be observed 
taking place. Roth doused the food scraps with sour milk or yogurt and poured plaster over the whole. In 
no time at all, mold formed, decay set in, and the insects that Roth called his "collaborators" arrived.“ Sjá 
myndaskrá IV

% Skowranek, Heide, „Should We Reproduce the Beauty of Decay? A Museumsleben in the work of 11

Dieter Roth“, í Tate Papers, issue 8, október 2007, sótt 4. janúar 2014, http://www.tate.org.uk/research/
publications/tate-papers/should-we-reproduce-beauty-decay-museumsleben-work-dieter-roth, Tate. „… is 
it legitimate to slow down the decay processes in a museum, in order to preserve the object for reasons of 
cultural heritage? What strategies can an institution pursue if the conservation of a work appears to 
contradict the intention of the artist who created it? Can a replica be a way of overcoming this paradox?“



Því næst útlistar hún að eiginlegur líftími verka af þessu tagi sé ekki skilgreindur, það er að 

segja hvenær slík verk missa mark sitt og verða ósýningarhæf þar sem þau hafa ekki lengur 

tilskilin áhrif á áhorfendur á meðan eftirlíking af verkunum gætu gefið þeim eilífan aldur og 

tilskilin áhrif. 

 Þó að verkin breytist og hrörnunin sé orðin mjög hæg, er ég ekki sammála því að líftími 

verkanna sé liðinn og þau ekki lengur hæf til sýningar. Þó eðli þessara verka sé að taka 

breytingum er ekki eðlilegt að gera eftirlíkingu, í nafni listamannsins, sem endurtekur 

hrörnun. Það er þversagnarkennt og skilur eftir spurningar um hvað listaverk eru. Er 

listaverkið þá orðið að söguheimild? Ef Stonehenge hryndi til jarðar og steinarnir hyrfu undir 

jarðveginn, þætti okkur eðlilegt að reisa eftirlíkingu af steinhringnum og sjá hann aftur hverfa 

undir moldina? Jafnvel þó hringurinn hafi trúlega ekki verið hugsaður sem hrörnunarverk þá 

væri eftirlíkingin fölsun, hvað tíma og hugmyndafræði varðar, og það sama gildir fyrir 

eiginleg hrörnunarverk þar sem sýnilegasta hrörnunin er liðin. Líklega er þó best að listamenn 

sendi fyrirmæli með verkum sínum líkt og Roth gerði með hluta verka sinna sem send voru 

listaverkasafnaranum Sohm. 
!
Hluta eyjanna var komið fyrir undir glerkassa til að hægja á niðurbroti þeirra, ferli sem Roth mælti með fyrir 
Sohm:“þú gætir sett gler yfir það svo allt sem skrælnar af safnist saman fyrir neðan, en ekki endurgera neitt! 
Ég bið þig!“   12

!
!
V. Af jörðu að jörðu  
!
Ég get stoppað upp Himbrima, sem fyrir slysni endaði í neti. Fuglinn er stoppaður upp. 

Innyflum er komið fyrir í mold þar sem þau fá á ný að verða að sjálfu sér, kannski verður fræi 

komið fyrir og nýtt líf sprettur úr næringu jarðar. Moldin er trygglynd móðir sem lætur efni 

sem eitt sinn var á lífi rotna og verða að næringarefnum fyrir nýtt líf.  

!
!
!

3/8 
Eins og barnið 
við brjóst sinnar móður, 
vil ég byrgja andlit mitt 
við hinn brúna svörð 
og teyga hina ilm-þrungnu 
anga þína, 
uns ég sofna í faðmi þínum 
og sameinast þér að nýju, 
því þú ert mitt upphaf 
og minn endir. !
6/8 
Allar verur drekka sig 
ölvaðar 
í angan þinni 
og draga afl sitt og þrótt 
frá hinu blessaða  
brjósti þínu. 
Sérhver lifandi skepna 
er skilgetið afkvæmi þitt. 
Slík er dýrð þín, 
slík er dásemd þín.   13

!
Moldin bindur hugsunina saman. Moldin er; dauðu mennirnir, dauðu dýrin og dauðu 

plönturnar. Moldin er undirstaða og uppspretta lífsins. Moldin tekur þátt í breytingu formsins. 

Í ljóðabrotinu hér fyrir ofan lýsir Steinn Steinarr eðli moldarinnar. 

 Á fyrstu einkasýningu minni Af Jörðu að jörðu   (2013) á Kaffistofunni sýndi ég skúlptúra. 14

Ég notaði  þykkan planka, strauk hann með höndunum og huldi hann mold. Moldin sat föst og 

plankinn var hengdur upp í loft með svörtum böndum sitthvoru megin. Skúlptúrinn líktist 

stærðarinnar rólu eða kistu á leið niður í jörðu og var þungamiðja verksins. Andstæðurnar 

mætast, búa til upplifun og skilja eftir spurningar. Ofan á plankanum lá gamall girðingarstaur 

sem ég hafði borað 30 sentimetra inn í endann á og stungið gúrku í gatið. Upp við vegg stóð 

annar planki sem var nettari. Ég strekkti blautt skinn á hann, bólstraði plankann. Skinnið hafði 

tilheyrt kind á Ströndum viku fyrr. Það var ekki sútað og það var á því græn slikja sem segir 

sögu. Græni liturinn kallar á fersku gúrkuna sem stóð örlítið út úr staurnum. Blauta skinnið á 

plankanum var ferskt þegar sýningin stóð yfir. Ég leiddi kindina og moldina saman og dró 

fram ferlið sem átti sér stað. Skinnið er byrjað að mygla og með tímanum verður það að mold.  

 Hluti af sýningunni voru litlir skúlptúrar.   Grænmeti og ávextir sem ég hafði borað gat í, 15

stungið prikum inn og hengt upp á vegg. Þegar sýningin stóð yfir var rotnun þeirra að mestu 

stöðnuð. Skúlptúrarnir höfðu farið í gegnum rotnunarferli í þrjá mánuði, ormar og flugur 

komið, litir og áferð breyst með hverjum degi. Lyktin var mikil á tímabili en með tímanum 

dró úr henni og eftir stóðu hulstur sem eitt sinn voru lifandi. Á sætustu skúlptúrunum eru 

margar dauðar flugur, síðasta augnablikið hefur verið fryst náttúrulega líkt og ljósmynd. 

Tilfinningin fyrir efninu er mikilvæg, eins og þegar mjúk safarík gúrka fer inn í viðinn og 

getur fengið flís. Þegar moldin er handleikin og henni strokið á stóran viðarplanka. Þegar 

skinnið er strekkt á spýtu. Ég finn fyrir tilfinningunni og vonast til þess að áhorfendur upplifi 

tilfinninguna fyrir efninu. Þeir sem sáu sýninguna sögðu mér að moldarplankinn hefði haft 

mikið aðdráttarafl. Þeir vildu snerta moldina, ég sá einn gest laumast til þess.  

 Lífrænt augnablik er beislað, varðveitt. Hringrásin er til staðar í öllum verkunum á 

sýningunni. Verkin eru á mismunandi stað í hringrásinni en voru og verða að mold. Fegurð er 

í hverju augnabliki þar sem efni er staðsett í hringrás, hvort sem það er gúrka eða líkami. 

 Það er áhugavert að skoða stöðnun í samhengi við örlög Dorian Gray. Sagan af Dorian 

tengir hugmyndir manneskjunnar við hrörnun. Ungur Dorian sér málverk af sjálfum sér: 

!
Já, sá dagur kæmi að andlit hans yrði hrukkótt og visið, augu hans sljó og litlaus, þokki vaxtar hans 
þrotinn og afskræmdur. Skarlatsroði vara hans myndi fölna og gullskikkja hársins stelast á brott. Lífið, 
sem átti að skapa sál hans, myndi tortíma líkama hans. 
… 
En hvað það er sorglegt! Ég verð gamall og hryllilegur og andstyggilegur. En þessi mynd verður alltaf 
ung. Hún verður aldrei eldri en hún er nú þennan yndislega júnídag . Bara að það væri öfugt! Að það 
væri ég sem ætti fyrir mér að vera alltaf ungur og að myndin ætti fyrir sér að verða gömul! Til þess, til 
þess vildi ég gefa aleigu mína! Já, það er ekkert til í veröldinni sem ég vildi ekki gefa til þess! Ég gæfi 
sál mína til þess!   16

!
Ósk Dorian rætist. Útlit hans staðnar á meðan myndin birtir hið raunverulega ferli lífs hans og 

hrörnunar. Örlög Dorians endurspegla stóran hluta samfélagsins. Með tímanum verður hann 

bitur, kvíðinn og reynir sífellt að réttlæta eigin gjörðir gagnvart sjálfum sér. Við viljum ekki 

yfirgefa æskuna, játa það að útlit okkar segi sögu þess sem er liðið, þess sem við höfum lifað 

og þess sem hefur misfarist í lífi okkar. Heldur viljum við vera ósnortin og ljómi af 

eftirvæntingu þess sem mun verða. Fólk sækir líkamsræktarstöðvar og lýtaaðgerðir eða klæðir 

sig upp og „djammar“ til að yngja ímynd sína. En kvíðinn, biturðin og sjálfsréttlætingin skín í 

gegn, eins og hjá Dorian, því æskudýrkunin er sprottin af óttanum við að verða gamall. Óttinn 

við að verða gamall er sprottinn af óttanum við að deyja. Við viljum afneita hringrásinni á 

grundvelli sjálfs lífsins. Við viljum verða fryst augnablik í hringrásinni.  

!
!
VI. Að deyja  
!
W. Stainton Moses (1839-1892), spiritúalisti, prestur og sálarrannsóknarmaður, lýsir hér 

dauða föður síns. Hann fylgist með og íhugar þegar mannsálin flytur af þessu tilverustigi. 

!
Já hann var sagður dáinn. Ef til vill var það rétt. Lífæðin sló ekki lengur, hjartað ekki heldur, og öndun 
varð ekki greind, þó að spegli væri haldið yfir vitum hans. En silfurstrengurinn hafði ekki enn verið 
slitinn, og engin breyting varð á þessu næstu 38 klukkustundirnar. Meðan sakir stóðu þannig, hygg ég 
að unnt hefði verið, ef heppileg skilyrði hefðu verið fyrir hendi, að kalla anda hans aftur til hins 
jarðneska starfstækis síns, hefði einhver verið ákveðinn í að gera svo, eða hann sjálfur viljað. Var 
eitthvað svipað ástatt og þegar Lazarus var kallaður aftur og vakinn af blundi umskiptanna? En að 
lokum var aðskilnaðurinn fullkominn. Svipur hans, sem hafði mótazt að nokkru af hinum langvinnu 
átökum, varð nú allur annar. Yndisleg rósemi og friðarkennd færðist yfir lífvana andlit hans, svo að 
unun var á að horfa, dásamlegt.    17

!
Stainton Moses situr hjá föður sínum og fylgist vandlega með, án þess að líta undan þegar 

faðir hans deyr.  

 Þýski heimspekingurinn Martin Heidegger (1889-1976) var lærlingur Edmund Husserls. 

Heidegger fékkst við fyrirbæra- og verufræði, en skrifaði einnig texta í fagurfræði og 

frumspeki. Honum var hugleikið að nútímamaðurinn væri löngu kominn úr öllu sambandi við 

umhverfið. „Að-vera-í-heiminum“   var meginviðfangsefni Heideggers innan 18

fyrirbærafræðinnar sem leggur áherslu á manneskjuna sem líkamlega veru, ekki bara 

vitundina eina. Hjá manneskju endar lífið við dauðann. Heidegger talar um að við eigum ekki 

að kvíða dauðanum. Hann sé einn möguleiki og andstæða tilvistar. Um leið og einhver öðlast 

tilvist öðlast hann líka möguleikann á að deyja. Dauðinn er einstaklingsbundinn, eða ótengdur 

öðrum. Enginn getur dáið í staðinn fyrir þig og við getum ekki skilið dauðann út frá dauða 

annarrar manneskju.   19

!
Venjulega hugsum við um dauðann sem staðreynd í heiminum – eitthvað sem við lesum um í 
andlátsfréttum. Hann kemur fyrir annað fólk. Vissulega kemur hann fyrir mig, en ekki strax, svo að 
hann er eitthvað þarna úti í heiminum, enn sem komið er utan við mig. Það furðulega er að staldri ég 
við til að hugsa um hann sem dauða minn geri ég mér ljóst að dauði minn verður aldrei staðreynd í 

heiminum fyrir mig. Ég mun aldrei vita að ég sjálfur hafi dáið.   20

!
 Óttinn við dauðann hefur fylgt manninum frá ómunatíð og flestir forðast að dvelja við þá 

hugsun að líf þeirra muni taka enda. Í nútímanum hefur dauðinn verið færður inn á sjúkrahús 

og líkhús. Dauðinn hefur sjaldan verið jafn fjarlægur fólki og nú á tímum. Dauðinn verður 

jafnvel eins og goðsögn. Ákveðið hættuástand ríkir þegar opnast milli heimanna tveggja og 

þarf að gæta þess vandlega að búa líkið undir það sem tekur við. 

 Með vaxandi einstaklingshyggju á Vesturlöndum í kringum aldamótin 1900 breyttust 

hugmyndir fólks um dauðann.  Í kringum 1930 varð það ríkara hlutverk stofnana eins og 

spítala að hafa umsjón með og sjá um undirbúning með líkum fyrir útfarir. Áður kom það í 

hlut skyldmenna að ganga frá líkum fyrir greftrun.   21

 Ég fylgdist með dánarbeði ömmu minnar árið 2012; hljóðum, tilfinningum og 

vinnuumhverfi í kringum dauðann. Það vakti athygli mína að mér fannst fólk ekki haga sér í 

takt við aðstæður. Það hvíslaði, þó það stæði langt frá sjúkrarúminu. Talaði um allt og ekkert 

en ekki um það sem átti sér stað hér og nú. Áður en amma mín var látin var farið að ræða um 

prestinn, aðrar jarðarfarir og veitingar. Allt traust var lagt í hendur hjúkrunarfræðinga sem 

lyfjuðu hana. Það var passað upp á að hún fyndi ekki fyrir lífinu og dauðanum, því sem átti 

sér stað hér og nú. Ég lagðist hjá ömmu minni, sem átti erfitt með að sleppa, hélt í höndina á 

henni og talaði um dauðann, lífið og það sem mögulega tekur við. Reyndi að hughreysta hana 

og faðma. Sagði henni að það væri í lagi að sleppa, að það væri gangur lífsins. Á sama tíma 

var athygli annarra á forminu, reynt var að fylgja umgjörðinni. Þegar hún hafði kvatt þennan 

heim með trega dró maður á sextugsaldri upp síma og myndaði hana. Hvað vakti fyrir honum, 

vildi hann sjá hvernig dauðinn lítur út? Kannski var hann að undirbúa sig. Myndatakan sat í 

mér og hefur gert síðan. Fyrst fannst mér ömurlegt að amma mín hefði verið mynduð með 

iPhone þegar hún var horfin af okkar tilverustigi. Síðar hefur tilfinningin breyst. Áður fyrr 

þótti það eðlilegt að ljósmynda látið fólk. Dauðinn var nær fólkinu, fólk dó oftast heima og 

ættingjar og vinir sáu um útförina.  

 Dánartilkynningar í blaðinu Vestra (24.08.1904) sýna breytt viðhorf á Íslandi til dauðans. 

Blaðið var gefið út á Ísafirði og ber vott um hispursleysi samfélagsins á þeim tíma. ,,Maður 

skar sig á háls nýlega austur í Holtum. Niðursetningur um sjötugt. Hefur líklega leiðst lífið að 

vera upp á aðra kominn.“   Í dag birtast minningargreinar og dánartilkynningar í 22

Morgunblaðinu og Fréttablaðinu. Oft talar sá sem skrifar beint til hins látna um allar góðu 

stundirnar sem þeir áttu saman. Hvorugt er þó trúlega haldbær heimild um líf hins látna þó 

minningagreinar eigi þátt í því að framlengja einhvern hluta fortíðarinnar. 

!
!
VII. Varðveitt augnablik 

!
Ljósmyndir af látnum búa yfir dularfullri fegurð, það er myndir af fólki sem dáið hefur á 

„eðlilegan hátt“ en ekki í hörmulegu slysi. Sumir hafa myndað látið fólk líkt og það sé sofandi 

frekar en dáið. Hugmyndin um náin tengsl svefns og dauða á sér langa sögu í vestrænum 

trúarbrögðum um dauðann og hvernig beri að sýna hann. Í grískri goðafræði voru synir 

næturinnar tvíburabræðurnir Hypnos, svefn, og Þanatos, dauði. Í kristinni trú hefur dauðanum 

verið líkt við svefn. Jesú Kristur rís upp frá dauðum fyrir tilhlutun Guðs föður, líkt og hann 

hafi verið sofandi.   23

 Það veldur mér togstreitu að frysta augnablik látinnar manneskju. Ósjálfrátt eru manneskjan 

og dauðinn samtvinnuð sterkt myndefni sem segir okkur þó lítið um dauðann eða 

manneskjuna. Myndin sýnir okkur ekki hvað dauðinn er heldur bregður aðeins fram 

augnabliki í hringferlinu. Ég vissi ekki að fólk ætti oft myndir af látnum ástvinum. Nú er mér 

farið að finnast það eðlilegra og í raun spennandi viðfangsefni. Það sækir á mig sú hugsun að 

ég gæti beðið um að sjá mynd af ömmu látinni. Þegar ég hugsa betur um það hvort ég vilji í 

raun og veru sjá mynd af augnablikinu þegar hún er dáin finn ég að mig langar til þess að 

faðma hana einu sinni enn. Ljósmynd af augnabliki kemur ekki í stað snertingar. Ég get 

ímyndað mér faðmlag eða óskað þess að dreyma það. En löngun mín í mold kemst næst því 

að fullnægja ósk minni. Vonandi verður þróunin samt ekki sú að fólk byrji að taka myndir af 

látnum ástvini í hálfgerðu meðvitundarleysi þegar það tekur mynd af öllum sköpuðum hlutum 

á símana sína.  

 Fyrsta ljósmyndin af látinni manneskju er skráð 1839, sama ár og ljósmyndin hefur innreið 

sína. Á árunum 1900-1940 eru flestar myndir teknar af hinum látnu. Langflestar myndirnar 

eru af efri hluta látinna barna, oftast í kistu eða rúmi, kannski til að milda raunveruleikann og 

undirstrika hvíld eða værð sem talið er að menn öðlist við dauðann.   24

 Þetta á þó ekki alltaf við. Ljósmyndarinn Stanley B. Burns reyndi ekki endilega að fegra 

líkin. Til að mynda má greina blóðtauma niður úr vitum fólks og sokkin augu hins látna eru 

óhulin í bók hans Sleeping beauty: memorial photography in America (1990).   Myndirnar 25

eru frekar eins og sönnun fjölskyldunnar á að dauðinn hafi átt sér stað og marka ákveðin 

tímamót fyrir komandi kynslóðir. Óskráð saga hverfur inn í óendanleikann en heimildirnar 

standa eftir. Ljósmyndir af látnum snúast ekki um dauðann sem slíkan heldur um sýn hinna 

lifandi á dauðann. Ljósmyndirnar verða þar með ákveðin sönnun þess að dauðinn sé ekki til. 

Fólk deyr en heldur áfram að lifa í minningum hinna sem eftir standa. Ljósmyndin er að vissu 

leyti óður til lífsins. Verið er að framlengja einhvern hluta fortíðarinnar sem kemur skýrt fram 

í myndinni svo lengi sem myndin er varðveitt.   26

 Árið 1981 stillti Damien Hirst sér hlæjandi upp fyrir framan myndavél með höfuð af látnum 

manni í leyfisleysi. Tíu árum síðar sýndi hann ljósmyndina sem listaverk og kallaði hana With 

Dead Head.   Listaverkið hefur verið mjög umdeilt og nú síðast þegar myndin var sýnd í júlí 27

2013 í The New Art Gallery Walsall, var hún harðlega gagnrýnd á þeim siðferðisforsendum að 

með birtingunni væri friðhelgi hins látna rofin. Jonathan Jones, myndlistargagnrýnandi hjá 

The Guardian kom Hirst til varnar. Hann segir Hirst gera tilraun til að komast nær þeim mikla 

leyndardómi sem lífið og dauðinn er. Verið sé að fjalla um hið óumflýjanlega ástand dauðann 

sem við forðumst að velta fyrir okkur, ekki síst í hinum efnislega veruleika.   Hvað verður um 28

okkur þegar við deyjum? Erum við ennþá líkaminn sem situr eftir eða ekki? Það er hluti af 

okkar siðmenningu að koma fram við hina látnu af virðingu, hvort sem um er að ræða lík eða 

minningar. Þurfum við samþykki hins látna til að vinna með líkama hans sem listaverk? Í 

verkinu Dead Head er að mínu mati engin virðing borin fyrir líkinu. Þó svo að líkið sé ekki 

lengur manneskjan ber okkur að umgangast þá dánu á siðferðislega réttan hátt. 

!
Kanadíski mannfræðingurinn Ann Brydon heldur því fram í anda Nietzsche að minnismerki séu tákn 
um vilja til þess að hefja dauðann yfir lífið í þeim tilgangi að gera lífið eilíft í minningunni.   29

!
 Ég hef hugsað um hárlokk, kannski hárlokk af látinni manneskju. Það er lífræn minning sem 

hægt er að varðveita. Þó svo að við brotnum niður við dauðann varðveitist hár í lengri tíma 

eins og við getum varðveitt fjöður af fugli. Getur innrammaður hárlokkur komið í stað 

legsteins eða vinnur það gegn hringrásinni? Hvað getur hár úr látinni manneskju þýtt fyrir 

okkur? Ef við varðveitum hárlokk af látinni manneskju er tilgangur með því og hvað er 

siðferðislega rétt? Til hvers að varðveita þegar ég samþykki eilífa hringrás? Kannski áhugi til 

þess að kanna efni hlaðið minningum. Varðveitt augnablik, líkt og frosið augnablik 

ljósmynda. Á einhvern hátt má líkja varðveislu hárlokksins við „hjúpana“ sem stóðu eftir 

þegar ég hafði þurrkað ávexti og grænmeti á prikum. Hjúpur sem einnig má líkja við ferlið 

þegar fugl er stoppaður upp. Innyflin eru hreinsuð úr fuglinum, hreinn hamur stendur eftir 

ásamt beinum sem eru notuð þegar fuglinn er mótaður. Fuglinn er dáinn, innyfli og heili halda 

áfram hringrásinni en hamurinn stendur eftir sem efni. 

 Segja má að aðferðir Egypta við að varðveita dauða líkama séu að einhverju leyti líkar því 

ferli þegar dýr eru stoppuð upp þó að forsendurnar séu ekki þær sömu. Hjá Egyptum voru 

innyfli fjarlægð og heili, hjarta, magi, lifur og lungu geymd. Líkaminn var þurrkaður og 

þakinn salti sem átti að hreinsa. Hjartað var sett á sinn stað. Múmíurnar voru varðveittar í 

kistum og kisturnar grafnar í grafhýsi eða pýramída þar sem þær dvöldu í þúsundir ára og 

varðveittust vel. Í Egyptalandi voru lík varðveitt sem múmíur til þess að tryggja heimili fyrir 

sálina í næsta lífi.   Dauðinn er órjúfanlega tengdur menningarsögu heimsins. 30

!
!
Lokaorð  

!
Ég fæðist til þess að finna og leita að kjarnanum, ég finn kjarnann í náttúrunni og nota 

styrkinn til þess að þreifa mig áfram í lífheiminum. Ég læri að skilja með fæðingu dóttur 

minnar. Ég man augnablikið.  Ég þreifa mig áfram í gegnum efnið og byrja að skilja lífið 

betur með hverju augnabliki. Ég vil gangast við hverfulleikanum en á sama tíma velti ég 

vöngum yfir varðveittu lífrænu augnabliki og hvað það sé. Endurspeglar það hugmyndir 

mínar um samfélagið og lífið sem ég hrærist í? Ég vonast til þess að getað varpað spurningum 

út í samfélagið hvað varðar dauðann.  

Ég ber virðingu fyrir dauðanum líkt og ég ber virðingu fyrir lífinu. Ég held áfram að spyrja 

sjálfa mig siðferðisspurninga um efnivið sem ég skapa í. Stóra stundin, sú stund þegar við 

yfirgefum lífið er til jafns við fæðingu. Fæðing og dauði taka þátt í hringrás og hvert 

augnablik hringrásarinnar ætti að vera jafn merkilegt. Ég vil horfast í augu við dauðann án 

þess að hræðast. Ég vil njóta augnabliksins þegar ég dey eins og ég naut þess að taka á móti 

dóttur minni í heiminn.  

!!!!!!!!!!!!!!

